
: FRAKTIOUN Har Fernand Etgen

Létzebuerg, den 10. Januar 2022

Har President,

Esou wéi den Artikel 80 vum Chambersreglement et virgesait, bieden ech lech, dés parlamentaresch
Fro un d’Madamm Gesondheetsministesch an den Har Educatiounsminister weiderzeleeden.

D’Omikron-Variant vum Covid-19-Virus verbreet sech weider rasant, och an de Schoulen. Fir deem
entgéint ze wierken, huet den Har Educatiounsminister d’Decisioun geholl, dass am Klassesall nees de
Masque muss ugehale ginn an dass och reegelméisseg muss geléft ginn.

Den Asaz vu mobile Loftfilteranlagen ass fir den Har Educatiounsminister weiderhi keng Optioun, wéi
d’Enseignantsgewerkschaft an engem rezente Communiqué schreift: , Eiser erneiter Fuerderung no
Loftfilteranlagen an de Klassesall huet de Minister allerdéngs eng kloer Ofso erdeelt, well dés Gerater
sengem Kenntnisstand no keen zousatzleche Schutz zum reegelméissege Léften duerstellen.” Mobil
Loftfilteranlagen kéinten awer grad an de kale Méint vum Joer eng punktuell Alternativ zum
reegelméissege Léfte sinn, an zwar émmer dann, wa warend oder direkt nom Léften Schiiler am
Klassesall sinn. An der Educatiounskommissioun sot den Har Minister op Nofro zu de Loftfilteren, dass
hien sech hei no de Recommandatioune vun der Santé riicht.

Virun désem Hannergrond an opgrond vun der Tatsaach, dass sech Enseignanten a Schiiler an deels
diskale Klassesall mussen ophalen, wéilt ech folgend Froen un d’'Madamm Gesondheetsministesch an
un den Har Educatiounsminister riichten:

e Watsinn déirezent Recommandatioune vun der Madamm Gesondheetsministesch un den Har
Educatiounsminister zu den aktuellen Anti-Covid-Mesuren an de Schoulen am Allgemengen an
zu de mobille Loftfilteranlagen am Besonneschen?

e Op wéi enge wéssenschaftlechen Erkenntnisser baséiert d’Decisioun, fir keng Loftfilteranlagen
an de Schoulen anzesetzen?

e Hunn d’Madamm an den Har Minister sech och mat de wéssenschaftlechen Expertisen zu de
Virdeeler vu mobille Loftfilteranlage befaasst?

e Wajo, wéi eng wéssenschaftleche Expertise sinn dat?

e Wann net, firwat gouf sech net mat déser Léisung ausernee gesat?

Har President, ech bieden lech, main déifste Respekt unzehuelen.

Martine Hansen

Co-Fraktiounspresidentin

Gemeinsam Antwert vun der Madamm Gesondheetsministesch an dem Har Minister fir
Educatioun, Kanner a Jugend op d’parlamentaresch Fro Nr. 5483 vum 10. Januar 2022 vun der
honorabeler Deputéierter Madamm Martine Hansen.

1. Wat sinn déi rezent Recommandatioune vun der Madamm Gesondheetsministesch un den Hdr
Educatiounsminister zu den aktuellen Anti-Covid-Mesuren an de Schoulen am Allgemengen an zu de
mobille Loftfilteranlagen am Besonneschen?

D’Gesondheetsdirektioun huet sech am Hierscht 2020 mat den aktuellen Erkenntnisser am
Zesummenhang mat de Loftfilteranlagen auserneengesaat an ass zum Schluss komm datt dés
Equipementer potentiell intressant kéinte sinn. Zu deem Zaitpunkt loungen awer net genuch Beweiser vir
wat hier Efficacitéit am Schoulwiesen betréfft. Op Gronn vu villen oppene Froen, gouf zeréckbehalen dés
Solutioun net fir Klasseséall ze recommandéieren. Dés Conclusioune goufe mam Ministere fir Educatioun,
Kanner a Jugend gedeelt.

Op wéi enge wéssenschaftlechen Erkenntnisser baséiert d’Decisioun, fir keng Loftfilteranlagen an de
Schoulen anzesetzen?

Zanter November 2020, sinn énnert anerem och nach Publikatiounen vun der
Weltgesondheetsorganisatioun (WHO), dem European Centre for Disease Prevention and Control (ECDC)
oder dem Umweltbundesamt consultéiert ginn®. D’Auteuren vun désen Dokumenter hunn déi accessibel
Donnéeén bertlicksichtegt an doropshin Recommandatiounen formuléiert. Mee och bei dése
Recommandatiounen persistéieren vill oppe Froen sou datt et net méiglech ass eng eenheetlech
Recommandatioun fir Loftfilteranlagen ze maachen.

2. Hunn d’Madamm an den Hér Minister sech och mat de wéssenschaftlechen Expertisen zu de Virdeeler
vu mobille Loftfilteranlage befaasst?

D’regelméissegt Léften vun engem Raum, dee vu ville Leit gldichzaiteg an op langer Dauer benotzt gétt,
ass allgemeng eng vun de wichtegste Moossnamen fir de Risiko vun der Verbreedung vum SARS-CoV-2
Virus ze reduzéieren. Loftfilteranlagen kénnen dozou bdidroen, mee ersetzen sécherlech net e
regelméissegt Léften.

A neie Gebaier suergt eng automatesch Beléftung konstant fir d’Lofterneierung. Am Aklang mat de
Publikatiounen vun der WHO an dem ECDC, recommandéiert d’Gesonhdeetsdirektioun zanter 2020 ee
System den 100% frésch Loft zur Verfiigung stellt an en Taux vun Lofterneierung vun 36 m3/h/Persoun
(10l/s/Persoun) fir esou den Iwwerdroungsrisiko ze reduzéieren. An esou engem Fall géifen
d”’Loftrengeger keng Verbesserung bréngen.

D” natierlech Beléftung, d.h. d’'Opmachen vun de Fénsteren an engem Klassesall, ass och efficace fir d’Loft
ze erneieren. Den Umweltbundesamt recommandéiert fir d’Fénsteren ongeféier all 20 Minutten ganz
opzemaachen a kuerz opzeloossen, dat sougenannten Stoussléften. Et ass net recommandéiert
d’Fénsteren permanent opzeloossen.

Kuelendioxiddetektoren goufen an de Klassesall installéiert fir drun ze erénneren regelméisseg ze |éften.
Den CO, Taux ass némmen approximativ par rapport zu enger meéiglecher Konzentratioun vu
Viruspartikelen (a Form vun Aérosolen) an der Loft, mee ee nidderegen CO, Waéert (énnert 1000 ppm)
garantéiert net datt keng Viruspartikelen an der Loft sinn. Duerch eng automatesch Beléftung kénnen
CO,-Spétzten, Duerchzuch, désagréabel wanterlech Temperaturen, Kaméidi an Verschmotzungen vu
baussen verhénnert ginn.

Fir de Limiten vun der natierlecher Beléftung entgéintzewierken, gétt d’'Benotzung vu Loftfilteranalage
dacks diskutéiert. Loftfilteranlagen kénnen héllefen d’Konzentratioun vu viralen Partikelen an engem
geweéssene Mooss ze reduzéieren, am Fall wou eng efficace Beléftung net méiglech wier (z. Bsp. a Sall wou
d’Fénsteren net ganz opgemaach kénne ginn) (cf. Veréffentlechung vum Umweltbundesamt iwwert
Beléftungskonzepter an de Schoulen, wéi och vun der WHO an ECDC). Trotzdem muss praziséiert ginn
datt d’Loftrengeger den CO; an de Klassesall net reduzéieren an dofir némmen als Héllefsapparat nieft
anere Ventilatiounsméttelen benotzt kénne ginn. Effizient Loftfilteranlagen, mat enger héijer
Lofterneierungsquote déi mat HEPA Filteren funktionéiren, sinn relativ deier, kénne Kaméidi
verursaachen an den Entretien muss regelméisseg vu geschoultem an kompetentem Personal gemaach
ginn.

Déi nohaltegst a laangfristegst Léisung wier, a Klassesall vun ale Gebaier, déi keng mechanesch Beléftung
hunn, dezentraliséiert Beléftungssystemer mat enger Hetztréckgewannungsanlag ze installéieren. Dés
effizient Systemer ouni Hannergrondgeraischer, mat reduzéiertem Energieverbrauch sinn relativ einfach
ze installéieren an erméiglechen d’Loft e puer Mol pro Stonn ze erneieren an domat d'Viralpartikelen ze
verdénnen déi an der Loft sinn esou wéi eng zentraliséiert mechanesch Beléftung, bei enger Flowrate vun
36 m3/h/Persoun.

Am Géigesaz zu den Loftrengeger maachen dezentraliséiert Beléftungssystemer et méiglech, all
Parameteren vun der Loftqualitéit am Sall nohalteg ze verbesseren, sief et um Niveau vum CO;, d’Prdsenz
vun Allergenen an aner chemesch Substanzen wéi och d’Prasenz vun aneren ustiechenden Partikelen. Fir
d’Wuelbefannen, d’Gesondheet an déi bescht Léierkonditiounen fir Schilerinnen a Schiler ze
garantéieren, ginn laangfristeg Léisungen a Konzepter ausgeschafft, déi et och erméiglechen séier op
zukénfteg Gesondheetsrisiken ze reagéieren.

3. Wa jo, wéi eng wéssenschaftleche Expertise sinn dat?

Mir verweisen op d’Antwerten op d’Froen 2 an 3.

4. Wann net, firwat gouf sech net mat déser Léisung ausernee gesat?

Mir verweisen op d’Antwert op déi éischt Fro.

Létzebuerg, den 10. Februar 2022

D’Gesondheetsministesch

(s.) Paulette Lenert

